
33

Ri Françeixi de solito infuriæ

Van verso ra muraggia a tomboron

Con ri scudi l'un l'atro assequeræ,

Che ghe favan repoero bell'e bon:

Atri per no stà sotta a re saxæ

Se nascondan derrè da un gabbion,

E quando impossessæ se son dro fosso,

Per fâro cian ghe bœuttan terra addosso.



34

Ninte d'ægua nò gh'era ni pátan,

Per êsse questo sito sollevaoù;

Sicchè poco per un de man in man

O fu con legni, e prîe empîo e asccianaoù.

Adrasto pe ro primmo in sciù sto cian

Drizza ra scara, e o monta sciù asbrivaoù

Senza temme dri Turchi ra gragnœura,

Comme foissan ri sassi prexinsœura.

Za un pesso in sciù ro Svizzaro animoso

Quæxi o l'era a ro primmo cornixon,

Sibben gh'era un deluvio spaventoso

De prîe chi ro mandava in barlugon;

Quando un sascio de sciù preçipitoso

Piggiaoùro fra ra testa, e ro spallon,

O ghe feççe dâ in terra un gran stramasso,

E sta sasciâ ghe ra tirò Circasso.

O restò per sta botta un pò abôtîo,

Mâ o no morì però: ro fero Argante

Visto cose dro primmo o l'è seguîo

Ri atri o l'aspêta lì de pè costante;

E o ghe dixe: sciortî fœura dro nîo,

Fœura Crestien s'aveî de cœu bastante:

Fæ comme façço mi, mostræ ro pêto,

Destacchæve da quello Parapêto.

Così o te ri matratta; ma i Françeixi

Lascian che o cante, e in tanto zù da basso

Amuggian sciù çinquanta miria arneixi

Per crovîse da i sasci ro mostasso;

Pœuscia con çærti ordegni, e contrapeixi

Tiræ con tutto l'impeto dro braçço

Començan a piccâ in tro bastion,

E ogni corpo pareiva giusto un Tron.

Un diavo, un sascio, o mœura de morin

Ven de sciù, sença dî, guardæ de sotta,

Tiraoù da quella razza d'assassin,

E poeì pensâ se con ra testa rotta

Ghe ne restò ciù d'un, perchè a ra fin

Se feççe in terra un magazin de zotta,

E se veìvan per tutto semenæ

Arme, çervelle, e gambe menissæ.

Allora ro Françeise a ro coværto

Dre sò macchine ciù o no se repoera;

Ma fæto coraggioso, a pêto aværto

O sciorte, e d'attacâri o se decæra:

Questo appoggia re scare e o và sciù aspærto,

Quello ri fondamenti o l'assequæra,

O descava de sotta, e tanto o sgraña,

Che in tra muraggia o te ghe fa uña taña.

